Gwasanaethau Boreol i Ysgolion Uwchradd  -  gol. Catrin Lewis


AFON
· Emyn

· Mae taith afon o’r mynydd i’r môr yn debyg iawn i’n bywydau ni o’r crud i’r bedd, neu o’n geni hyd ein marw. 
· Mae’r afon yn fach iawn i ddechrau.  Mae’n cychwyn gyda ffynnon fechan yn y mynydd ac yn symud yn gyflym i lawr y mynydd rhwng y creigiau a’r cerrig, yn bownsio mynd.  
· O dipyn i beth mae nant fach yn mynd yn fwy wrth iddi hel mwy o ddŵr ati, ond mae’n dal i symud yn reit gyflym ac yn troi a throelli o ochor i ochor.  Yn y man mae hi’n cyrraedd y dyffryn ac mae’n symud yn fwy araf.  Mae wedi tyfu’n tipyn lletach erbyn hyn.
· Mae bywyd yn debyg.  Mae plant yn gwneud popeth yn gyflym, yn prancio ac yn bownsio bron fel y nant yn llifo i lawr y mynydd.  Yna rydyn ni yn tyfu ac yn dod i wybod mwy a mwy.  Yna byddwn yn gadael ysgol a choleg ac yn byw yn y ‘byd mawr’, yn cael gwaith gobeithio, ac yn magu teulu efallai.  Mae bywyd fel yr afon yn y dyffryn.

· Wedyn wrth i rhywun heneiddio mae fel afon yn nesu at y môr.  Mae’r hyn sy’n digwydd i afon ar ddechrau ei thaith yn effeithio arni ar hyd yr amser.  Os oes glaw asid wedi disgyn, bydd yr asid yn y dŵr nes y bydd yn cyrraedd y môr.  Tybed nad yw’r un peth yn wir am ein bywyd ni, a bod yr hyn sy’n digwydd inni heddiw yn effeithio arnom ar hyd ein hoes?

· Yn Llyfr Eseia, yn yr Hen Destament, gwelwn y geiriau hyn:  
O na faset ti wedi gwrando ar fy ngorchmynion i!

byddai dy heddwch yn llifo fel afon,

a’th gyfiawnder fel tonnau’r môr. (Eseia 48:18)
Gweddïwn
Ein Tad,

Fy nyddiau, afon oeddynt meddai’r bardd.  Helpa ni i fyw fel yr afon – i fyrlymu, i fod yn sionc a bywiog, ac i ddangos help a daioni i eraill fel y mae dŵr afon yn helpu i wneud y caeau yn ffrwythlon.

Amen  

Gwen Emyr

